
శ్రీకరగుణజాల, సితకీర్తిలోల,

నాకేంద్రవైభవ, నరసయచౌడ,

ప్రకటిత నిఖిలసౌభాగ్య వర్తనల
[1] నకలంకుఁడగు నమాత్యా! చిత్తగింపు;

అక్కథకుఁడు శౌనకాదిసన్మునుల

కక్కథాసూత్ర మిట్లని చెప్పదొడఁగె.

అంతట నొక్కనాఁడాంబికేయుండు

కాంతితోఁ గొలువుండి ఘనులును దాను,

ధర్మతనూజునిఁ  దాల్మి రావించి,

యర్మిలిమన్నించి యతనికిట్లనియె:




ధర్మజుని యౌవరాజ్యాభిషేకము




"పాండుభూపాలునిపాలు నీపాలు;

పాండునందన, నీవుపట్టంబుఁబూను;

సాధింప నరుదైనశత్రుల నొత్తి

యీధర విరివిగా నేలింపుమమ్ము.

ఎల్లి లగ్నంబని యెఱిఁగించె ద్విజుఁడు;

వల్లభాయుతుఁడవై వ్రతముధరింపు,

అభిషేకసలిలంబు లాదిగావచ్చె;

నభినవంబుగ యత్నమఖిలంబు నయ్యె;

హరిపూర్వకంబుగా నరదంబులెక్కి

యరుదెండు ప్రొద్దున నాస్థానమునకు.



	↑ నకలంకమగు (మూ)

